
Nazirlər Kabinetinin Qərarı
№ 47      Bakı şəhəri, 21 fevral 2022-ci il

Azərbaycan Respublikası Nazirlər Kabinetinin 2013-cü il 27 avqust tarixli 234 
nömrəli Qərarı ilə təsdiq edilmiş “İstehlakçıların elektrik enerjisi (gücü) alması üçün 
texniki şərtlərin verilməsi və enerji təchizatı şəbəkəsinə qoşulması Qaydaları”nda 
dəyişiklik edilməsi barədə 

“Elektrik enerjisi istehsalında bərpa olu-
nan enerji mənbə-lərindən istifadə haqqında” 
Azərbaycan Respublikasının 2021-ci il 31 
may tarixli 339-VIQ nömrəli Qanununun 
tətbiqi barədə” Azərbaycan Respublikası 
Prezidentinin 2021-ci il 12 iyul tarixli 1387 
nömrəli Fərmanının 1.2-ci bəndinə uyğun 
olaraq, Azərbaycan Respublikasının Nazirlər 
Kabineti qərara alır:

Azərbaycan Respublikası Nazirlər 
Kabinetinin 2013-cü il 27 avqust tarixli 234 
nömrəli Qərarı (Azərbaycan Respublikasının 
Qanunvericilik Toplusu, 2013, № 8,  
maddə 1032; 2014, № 1, maddə 69; 2016, 
№ 2 (II kitab), maddə 361, № 11, maddə 
1951; 2017, № 7, maddə 1486; 2018,  
№ 4, maddə 834, № 6, maddə 1366, № 11, 
maddələr 2455, 2461; 2020, № 6, maddə 
813) ilə təsdiq edilmiş “İstehlakçıların elektrik 
enerjisi (gücü) alması üçün texniki şərtlərin 
verilməsi və enerji təchizatı şəbəkəsinə 

 qoşulması Qaydaları”nda aşağıdakı 
dəyişikliklər edilsin:

1. 1.2.5-ci yarımbənd aşağıdakı redaksi-
yada verilsin:

“1.2.5. aktiv istehlakçı – elektrik enerjisini 
istehlak etməklə yanaşı, bərpa olunan enerji 
mənbələri hesabına Azərbaycan Respubli-
kası Nazirlər Kabinetinin müəyyən etdiyi güc 
həddinədək elektrik enerjisi istehsal edən 
hüquqi və ya fiziki şəxs;”.

2. 2.35-ci bəndə aşağıdakı məzmunda 
üçüncü cümlə əlavə edilsin:

“Aktiv istehlakçının dəstəklənməsi 
mexanizmindən istifadə edən istehlakçı-
ların sayğaclarla təchiz edilməsi “Elekt-
rik enerjisi istehsalında bərpa olunan 
enerji mənbələrindən istifadə haqqında” 
Azərbaycan Respublikasının Qanununda 
nəzərdə tutulmuş qaydada həyata keçirilir.”.

Əli ƏSƏDOV 
Azərbaycan Respublikasının Baş naziri

Azərbaycan Respublikası 
Nazirlər Kabinetinin Qərarı

№ 48      Bakı şəhəri, 21 fevral 2022-ci il
Azərbaycan Respublikası Nazirlər Kabinetinin “Həbs yerlərinin daxili intizam 

Qaydalarının təsdiq edilməsi barədə” 2014-cü il 26 fevral tarixli 63 nömrəli, “Dövlət 
mülkiyyətinə keçirilmiş və gömrük hərraclarında satılmamış qalan, yaxud mülki 
dövriyyədə olmasına yol verilməyən və mülki dövriyyəsi məhdudlaşdırılmış mal-
lar, həmçinin tez xarab olan və saxlanc müddəti keçmiş mallar barəsində sərəncam 
verilməsi Qaydaları”nın təsdiq edilməsi haqqında” 2014-cü il 19 mart tarixli 88 nömrəli, 
“İstehlakçıların su təchizatı və tullantı sularının axıdılması sisteminə qoşulması üçün 
texniki şərtlərin verilməsi və qoşulması Qaydaları”nın təsdiq edilməsi haqqında” 
2014-cü il 13 avqust tarixli 275 nömrəli, “Azərbaycan Respublikasının İnzibati Xətalar 
Məcəlləsinə əsasən Azərbaycan Respublikasının Səhiyyə Nazirliyi tərəfindən tətbiq 
edilən cərimələrdən toplanan və həmin orqanın hesabına köçürülən vəsaitdən istifadə 
Qaydası”nın və “Vəzifə (tarif) maaşlarına əlavə verilən işçilərin Siyahısı”nın təsdiq 
edilməsi barədə” 2015-ci il 12 iyun tarixli 225 nömrəli və “Qanunsuz miqrantların saxla-
nılması mərkəzlərinin daxili intizam Qaydaları”nın təsdiq edilməsi barədə” 2016-cı il 24 
avqust tarixli 317 nömrəli qərarlarında dəyişiklik edilməsi haqqında

“Hərbi qulluqçuların statusu haqqında”, 
“Azərbaycan Respub-likasında vətəndaşların 
pul gəlirlərinin və əmanətlərinin indeksləş-
dirilməsi haqqında”, “Sanitariya-epidemioloji 
salamatlıq haqqında”, “Çernobıl qəzasının 
ləğvində iştirak etmiş və həmin qəza 
nəticəsində zərər çəkmiş vətəndaşların 
statusu və sosial müdafiəsi haqqında”, 
“Əhalinin sağlamlığının qorunması haqqın-
da” və “Xidməti və mülki silah haqqında” 
Azərbaycan Respublikasının qanunlarında 
dəyişiklik edilməsi barədə” Azərbaycan 
Respublikasının 2021-ci il 23 aprel tarixli 
302-VIQD nömrəli Qanununun tətbiqi və 
Azərbaycan Respublikası Prezidentinin 
“Azərbaycan Respublikası vətəndaş-larının 
alternativ xidmət (əmək mükəlləfiyyəti) 
keçməsi qaydası haqqında Əsasnamənin 
təsdiq edilməsi barədə” 1992-ci il 31 iyul 
tarixli 94 nömrəli, “Əhalinin sağlamlığının 
qorunması haqqında” Azərbaycan Respub-
likası Qanununun tətbiq edilməsi barədə” 
1997-ci il 25 iyul tarixli 622 nömrəli, “Narkotik 
vasitələrin, psixotrop maddələrin və prekur-
sorların qanunsuz dövriyyəsi və narkoman-
lığın yayılması ilə mübarizə üzrə Proqramın 
təsdiq edilməsi barədə” 2000-ci il 15 iyul 
tarixli 371 nömrəli, “Azərbaycan Respublika-
sında Dövlət əmlakının özəlləşdirilməsinin II 
Dövlət Proqramı”nın təsdiq edilməsi barədə” 
2000-ci il 10 avqust tarixli 383 nömrəli, 
“Azərbaycan Respublikası Dövlət Miqra-
siya Xidmətinin vahid miqrasiya məlumat 
sistemi haqqında Əsasnamənin təsdiq 
edilməsi barədə” 2010-cu il 4 iyun tarixli 276 
nömrəli, “Yerli icra hakimiyyətləri haqqında 
Əsasnamə”nin təsdiq edilməsi barədə” 2012-
ci il 6 iyun tarixli 648 nömrəli, “Pasportlar 
haqqında” Azərbaycan Respublikası Qanu-
nunun tətbiqi barədə Əsasnamə”nin təsdiq 
edilməsi haqqında” 2013-cü il 11 iyun tarixli 
908 nömrəli fərmanlarında dəyişiklik edilməsi 
barədə” Azərbaycan Respublikası Preziden-
tinin 2021-ci il 12 iyun tarixli 1352 nömrəli 
Fərmanının 9-cu hissəsinin icrasını təmin 
etmək məqsədilə Azərbaycan Respublikası-
nın Nazirlər Kabineti qərara alır:

1. Azərbaycan Respublikası Nazirlər Kabi-
netinin 2014-cü il 26 fevral tarixli 63 nömrəli 
Qərarı (Azərbaycan Respublikasının Qanun-
vericilik Toplusu, 2014, № 8, maddə 1001,  
№ 10, maddə 1295; 2016, № 2 (II kitab), 
maddə 355, № 9, maddə 1585; 2018,  
№ 9, maddə 1943, № 10, maddə 2170,  
№ 11, maddə 2462; 2019, № 3,  
maddə 518, № 8, maddə 1460; 2020, № 4,  
maddə 477, № 12 (V kitab), maddə 1613; 
2021, № 11, maddə 1259) ilə təsdiq edilmiş 
“Müvəqqəti saxlama yerlərinin daxili intizam 
Qaydaları”nda aşağıdakı dəyişikliklər edilsin:

1.1. 2.26-cı bəndin ikinci cümləsində 
“sanitar-epidemioloji nəzarət” sözləri “tibbi-
sanitariya” sözləri ilə əvəz edilsin;

1.2. 10-14-cü bənddə “Sanitar-epidemio-
loji nəzarət” sözləri “Tibbi-sanitariya” sözləri 
ilə əvəz edilsin;

1.3. 12.10-cu bəndin üçüncü cümləsində 

“sanitar” sözü “sanitariya nəzarəti” sözləri ilə 
əvəz edilsin;

1.4. “Müvəqqəti saxlama yerlərinin daxili 
intizam qaydaları”na 9 nömrəli əlavə - “MSY-
də keçirilən sanitariya-gigiyena tədbirlərinin 
qeydiyyatı Kitabı”nın “Qeyd”ində “sanitar-epi-
demioloji” sözləri “tibbi-sanitariya” sözləri ilə 
əvəz edilsin.”.

2. Azərbaycan Respublikası Nazirlər Kabi-
netinin 2014-cü il 19 mart tarixli 88 nömrəli 
Qərarı (Azərbaycan Respublikasının Qanun-
vericilik Toplusu, 2014, № 3, maddə 319; 
2015, № 5, maddə 617; 2016, № 7, maddə 
1348) ilə təsdiq edilmiş “Dövlət mülkiyyətinə 
keçirilmiş və gömrük hərraclarında satılma-
mış qalan, yaxud mülki dövriyyədə olmasına 
yol verilməyən və mülki dövriyyəsi məhdud-
laşdırılmış mallar, həmçinin tez xarab olan 
və saxlanc müddəti keçmiş mallar barəsində 
sərəncam verilməsi Qaydaları”nın 2.5-ci 
bəndində “səhiyyə” sözü “tibb” sözü ilə əvəz 
edilsin.

3. Azərbaycan Respublikası Nazirlər 
Kabinetinin 2014-cü il 13 avqust tarixli 275 
nömrəli Qərarı (Azərbaycan Respublikasının 
Qanunvericilik Toplusu, 2014, № 8, maddə 
1009; 2016, № 2 (II kitab), maddə 362; 2018, 
№ 8, maddə 1817; 2020, № 6, maddə 813) 
ilə təsdiq edilmiş “İstehlakçıların su təchizatı 
və tullantı sularının axıdılması sisteminə qo-
şulması üçün texniki şərtlərin verilməsi və qo-
şulması Qaydaları”nın 3.6-cı bəndinin üçüncü 
cümləsində “sanitar-epidemioloji xidməti qu-
rumu” sözləri “sanitariya-epidemioloji xidmət 
müəssisəsi” sözləri ilə əvəz edilsin.

4. Azərbaycan Respublikası Nazirlər Kabi-
netinin 2015-ci il 12 iyun tarixli 225 nömrəli 
Qərarı (Azərbaycan Respublikasının Qanun-
vericilik Toplusu, 2015, № 6, maddə 797; 
2019, № 8, maddə 1446; 2020, № 11, maddə 
1384; 2021, № 6 (IV kitab), maddə 667) ilə 
təsdiq edilmiş 2 nömrəli əlavə - “Vəzifə (tarif) 
maaşlarına əlavə verilən işçilərin Siyahısı”nın 
1.1.2-ci yarımbəndində “sanitar-epidemioloji 
nəzarət xidmətinin” sözləri “dövlət sanitariya 
nəzarəti orqanlarının və sanitariya-epidemi-
oloji xidmət müəssisələrinin” sözləri ilə əvəz 
edilsin.

5. Azərbaycan Respublikası Nazirlər Kabi-
netinin 2016-cı il 24 avqust tarixli 317 nömrəli 
Qərarı (Azərbaycan Respublikasının Qanun-
vericilik Toplusu, 2016, № 8, maddə 1454; 
2018, № 4, maddə 813, № 5, maddə 1127; 
2019, № 3, maddə 518; 2020, № 4, maddə 
477, № 11, maddə 1381; 2021, № 11, maddə 
1258) ilə təsdiq edilmiş “Qanunsuz miqrant-
ların saxlanılması mərkəzlərinin daxili intizam 
Qaydaları”nda aşağıdakı dəyişikliklər edilsin:

5.1. 7.8-ci bənddə “sanitar” sözü “sanitari-
ya nəzarəti” sözləri ilə əvəz edilsin;

5.2. 17.24-cü bənddə və 19.13-cü bəndin 
üçüncü cümləsində “Sanitar-epidemioloji 
nəzarət” sözləri “Tibbi-sanitariya” sözləri ilə 
əvəz edilsin.”.

Əli ƏSƏDOV 
Azərbaycan Respublikasının Baş naziri

“Qəhrəmanlarımızın məşğulluğuna birgə dəstək olaq!”
Həssas kateqoriyadan olanlara yüksək səviyyəli sosial xidmətlər göstərilir

Ümumilikdə, postmüharibə 
dövründə qeyd olunan kateqoriyalara 
aid 10 min şəxs nazirlik tərəfindən aktiv 
məşğulluq proqramları ilə əhatə olunub. 
ƏƏSMN tərəfindən, həmçinin ötən 
ilin iyun ayında başladılan “Məşğulluq 
marafonu” üzrə şəhid ailəsi üzvləri və 
qazilər işlə təmin olunurlar. İndiyədək 
işlə təmin olunan şəhid ailəsi üzvləri 
və qazilərin sayı 1744-ə çatıb. Vətən 
müharibəsi şəhidlərinin ailə üzvlərinin 
və müharibədə yaralanmış hərbi 
qulluqçuların məşğulluğuna mühüm 
dəstək olan marafona bugünədək 
618 işəgötürən qoşulub və 4203 
vakansiya təqdim edib. Marafon 
“Qəhrəmanlarımızın məşğulluğuna 
birgə dəstək olaq!” devizi altında 
keçirilir. “Məşğulluq marafonu”nda 
iştirak etmək istəyən  işəgötürənlər 
vakansiyaları barədə, işlə təmin 
olunmaq istəyən şəhid ailəsi üzvləri 
və Vətən müharibəsində yaralanmış 
qəhrəmanlarımız isə özləri haqqında 
məlumatları mesgulluq marafonu linkinə 
daxil olmaqla qeyd edə bilərlər.

Prezident İlham Əliyevin 15 
fevral 2022-ci il tarixli fərmanının 
icrası çərçivəsində “Himayədar ailə” 
qayğı modeli üzrə idarəetmə və 
xidmətlər e-infrastruktur üzərindən 
həyata keçiriləcək. Bu məqsədlə 
ƏƏSMN-nin Mərkəzləşdirilmiş elekt-
ron informasiya sisteminin “Valideyn 
himayəsindən məhrum olmuş uşaqlar 
və övladlığagötürmə” altsistemində 
yeni fuksional imkanlar yaradılmaqla, 
bu e-sistem  bu ilin noyabr ayınadək 
təkmilləşdiriləcək. Himayədar ailə 
(himayədar valideyn) olmaq istəyən 
ailələrin (şəxslərin) və himayədar ailəyə 
verilmiş uşaqların vahid uçotu həmin 
altsistem vasitəsilə elektron qaydada 
aparılacaq. "Himayədar ailə" qayğı sis-
teminin fəaliyyətinin bütün mərhələləri 
üzrə məlumatlar altsistemə daxil 
ediləcək, himayədar ailə üzrə xidmətlər 
elektron qaydada təqdim olunacaq.

Altsistemdə təkmilləşdirmələrin 
növbəti istiqaməti kimi qeyd olunan 
kateqoriyadan olan uşaqlarla bağlı 
bütün proseslər, yəni, həmin uşaqla-
rın müəyyən edilərək müəssisələrdə 
yerləşdirilməsi, sosial dəstək 
mexanizmlərinin tətbiqi vasitəsilə onla-
rın müəssisələrdən ailələrinə qaytarıl-
ması, yaxud himayədar ailəyə verilməsi, 
müvafiq kateqoriyadan olan uşaqların 
müəssisələrə düşməsinin qarşısının 
alınması işləri bu e-sistemə inteqrasiya 
ediləcək.

Bütün bunlar qeyd edilən sahədə 
müasir və çevik, şəffaf idarəçilik və 
xidmətlərin formalaşmasına imkan 
verəcək. “Valideyn himayəsindən 
məhrum olmuş uşaqlar və 

övladlığagötürmə” altsistemində qeyd 
edilən təkmilləşdirimə işlərinin aparıl-
ması ilə əlaqədar nazirlik tərəfindən 
funksional tələblərin hazırlanması 
prosesi davam edir. Xatırladaq ki, 
himayədar ailə institutu uşaqlara qayğı 
sisteminin dünyada geniş yayılmış 
nümunələrindən biri olmaqla, dövlət 
müəssisələrindəki uşaqların himayədar 
ailələrə verilməsi ilə ailə mühitində 
yaşamalarına və bununla onların inkişa-
fına şərait yaradılmasını nəzərdə tutur. 
Xatırladaq ki, dövlət başçısının qeyd 
edilən fərmanına əsasən, himayədar 
ailə sahəsində dövlət siyasəti, 
tənzimləmə və dövlət nəzarəti 2022-ci 
il noyabrın 1-dən ƏƏSMN tərəfindən 
həyata keçiriləcək.

Qeyd edək ki, Prezidentin fərmanı 
ilə yaradılan vahid əlaqələndirmə 
mərkəzlərində də şəhid ailələri üzvləri, 
müharibə ilə əlaqədar xəsarət almış 
hərbi qulluqçular və müharibə əlillərinə 
xidmət göstərilir. İndiyədək həmin kate-
qoriyaya aid olunanlardan ibarət 15,6 
min şəxs bu xidmətlərdən faydalanıb. 
142 Çağrı mərkəzi tərəfindən isə həmin 
mərkəzlərə aid məsələlər üzrə 25,5 min 
vətəndaş müraciəti cavablandırılıb.

Onu da deyək ki, hazırda Bakı 
şəhərindəki və Abşeron rayonundakı 
DOST mərkəzlərində, həmçinin Gəncə 
şəhərində, Masallı və Ucar rayonla-

rında regional vahid əlaqələndirmə 
mərkəzləri fəaliyyət göstərir. Həmin 
mərkəzlərdə 39 qurum, o cümlədən 
6 mərkəzi (Əmək və Əhalinin So-
sial Müdafiəsi, Müdafiə və Səhiyyə 
nazirlikləri, Səfərbərlik və Hərbi Xidmətə 
Çağırış üzrə Dövlət Xidməti, İcbari 
Tibbi Sığorta üzrə Dövlət Agentliyi, 
Dövlət Sığorta Kommersiya Şirkəti) 
və 33 yerli icra hakimiyyəti orqanı 
tərəfindən 26 istiqamətdə xidmətlər “bir 
pəncərə”dən, operativ, şəffaf, vətəndaş 
məmnunluğu prinsipi əsasında təqdim 
edilir. Bu xidmətlərə əmək, məşğulluq, 
sosial müdafiə, tibbi – sosial ekspertiza, 
reabilitasiya, müalicə, müayinə, eləcə 
də digər sahələrə dair xidmətlər daxildir. 
Hazırda vahid əlaqələndirmə mərkəzləri 
şəbəkəsinin respublikamızın bölgələri 
üzrə genişləndirilməsi istiqamətində 
işlər aparılır.

Mərkəzlərə müraciətlərin sayı fərqli 
qurumlar üzrə müxtəlifdir. Belə ki, ötən 
müddətdə ƏƏSMN üzrə 5988 müraciət, 
Müdafiə Nazirliyi üzrə 6979 müraciət, 
Səhiyyə Nazirliyi üzrə 266 müraciət, 
Səfərbərlik və Hərbi Xidmətə Çağırış 
üzrə Dövlət Xidməti üzrə 402 müraciət, 
İcbari Tibbi Sığorta üzrə Dövlət Agentliyi 
üzrə 224 müraciət, Dövlət Sığorta Kom-
mersiya Şirkəti üzrə 1287 müraciət, Yer-
li İcra Hakimiyyətləri üzrə 446 müraciət 
qeydə alınıb.

ƏƏSMN-nin tabeliyindəki Dövlət 
Tibbi – Sosial Ekspertiza və Reabili-
tasiya Agentliyi Vətən müharibəsində 
yaralanmış hərbi qulluqçuların əlilliyinin 
qiymətləndirilməsi işlərini aidiyyəti 
qurumlarla birgə davam etdirir. Həmin 
şəxslərdən artıq 2659 şəxsə ölkəmizin 
ərazi bütövlüyünün müdafiəsi ilə 
əlaqədar əlillik təyin olunub. Əlillik 
təyinatı ilə əlaqədar onlara əlillik 
dərəcələrinə uyğun olaraq birdəfəlik 
sığorta ödənişi və 5300-dən çox aylıq 
sosial ödənişlərin (Prezidentin aylıq 
təqaüdü və əlilliyə görə müavinət, 
yaxud əlilliyə görə əmək pensiyası) 
təyinatı aparılıb. Agentliyin həkim – 
ekspertləri Nazirlər Kabinetinin qərarı 
ilə yaradılmış komissiyada təmsil 
olunan digər qurumların nümayəndələri 
ilə birgə hərbi qulluqçuların ilk 
növbədə əyani müayinəsi və müvafiq 
sənədləşdirmə işləri aparılır.

Müdafiə və Ədliyyə nazirliklərinin, 
Daxili Qoşunların, Dövlət Sərhəd 
Xidmətinin Hərbi Həkim Komis-
siyaları tərəfindən xəsarət və ya 
xəstəliklərin hərbi xidmətlə əlaqəsinin 
müəyyənləşdirilməsi məqsədilə 
şəhadətnamələr və tibb müəssisələri 
tərəfindən göndəriş (forma 88) elektron 
sistemə daxil edilir. Son mərhələdə 
əlilliyin qiymətləndirilməsi aparılaraq 
qərar verilir.

Bundan başqa, ƏƏSMN-nin 
tabeliyində yaradılan Sosial Xidmətlər 
Agentliyinin ötən il başladığı xidmət 
çərçivəsində hazırda sağlamlıq 
imkanları məhdud 110 uşaq səyyar 
formada (evlərində) reabilitasiya 
xidmətləri ilə təmin olunur. Onlar daun 
sindromlu, uşaq serebral iflici, eşitmə 
məhdudiyyətli, hidrosefaliya, mikrosefa-
liya, sağ və sol yuxarı ətrafların inkişaf 
geriiliyi olan 6 yaşadək uşaqlardır. 
Agentliyin psixoloq, pedaqoq, sosial 
işçi və loqopedlərdən ibarət mütəxəssis 
qrupları həmin uşaqların ünvanlarına 
gedərək, onları kompleks sosial – psi-
xoloji və sosial – pedaqoji reabilitasiya 
xidmətləri ilə təmin edir.

Qeyd olunan uşaqlarda davranış 
pozuntuları, diqqət çatışmazlığı, hipe-
raktivlik, adaptasiya problemi və başqa 
halların reabilitasiyası üçün işlər apa-
rılır. Bu məqsədlə müxtəlif proqram və 
terapiyalardan, pedaqoji texnika və pe-
diatrik reabilitasiya üsullarından istifadə 
olunur. Eyni zamanda, valideynlər üçün 
maarifləndirici təlim və seminarlar, 
dəstək qrupları da təşkil edilir.  Hazırda 
sağlamlıq imkanları məhdud 16 uşağın 
səyyar sosial reabilitasiyası kursu uğur-
la başa çatıb.

Zərifə BƏŞİRQIZI, “Xalq qəzeti”

Möhtəşəm tarixi Zəfərimizlə başa çatan Vətən müharibəsindən sonra 
Prezident İlham Əliyevin tapşırığına əsasən Əmək və Əhalinin Sosial 
Müdafiəsi Nazirliyi (ƏƏSMN) Vətən müharibəsi şəhidlərinin ailə üzvləri 
və qazilər, eləcə də erməni terrorundan zərər çəkən şəxslərlə bağlı 
genişmiqyaslı sosial dəstək tədbirləri həyata keçirir. Həmin tədbirlərin 
bir istiqaməti də onların kiçik biznesə çıxışına özünüməşğulluq proqramı 
vasitəsilə şərait yaradılmasıdır. Bu məqsədlə postmüharibə dövründə 6,5 
mindən çox şəhid ailəsi üzvü və qazi, erməni terrorundan zərər çəkən 
şəxs özünüməşğulluq proqramına cəlb edilib. İlkin mərhələdə onların kiçik 
biznesin təşkili və idarə olunması üzrə bilik və bacarıqlara malik olmaları 
məqsədilə təlimlər təşkil olunub. Təlimlərdən sonra isə seçdikləri iqtisadi 
fəaliyyət növləri üzrə kiçik ailə təsərrüfatı və müəssisələrini yaratmaları 
üçün onlara lazımi mal və materiallar, avadanlıqlar formasında aktivlər 
təqdim edilib.

Dövlət başçısının tövsiyələri rəhbər 
kadrlar üçün fəaliyyət istiqamətidir   

Dövlətimizin başçısı 2004-cü ildə və son-
rakı mərhələlərdə qəbul olunmuş regional 
inkişaf proqramlarının bölgələrdə konseptual 
yenilənməni təmin etdiyini bildirib. Prezident 
deyib ki, ölkəmiz aparıcı beynəlxalq maliyyə 
qurumlarının hesabatlarında əksər inkişaf 
göstəriciləri üzrə  öncül mövqe tutur, amma biz 
əldə olunan nailiyyətlərlə kifayətlənməməliyik. 
Yerlərdə həllini gözləyən məsələlər də var. 
Bunlar əsasən infrastrukturun genişləndirilməsi, 
sosial obyektlərin müasirləşdirilməsi, yeni 
istehsal sahələrinin yaradılması, məşğulluğun 
maksimum təmin edilməsi ilə bağlıdır. İşğaldan 
azad olunmuş Qarabağ və Şərqi Zəngəzurda 
genişmiqyaslı bərpa-quruculuq işləri gedən 
hazırkı vaxtda digər rayonlarımızda da fəaliyyət 
dinamikası daim irəli getməyi, nailiyyətləri artır-
mağı tələb edir. 

Cənab İlham Əliyevin videoformatda qəbul 
zamanı vurğuladığı kimi, məmurlar yerlərdə 
vəziyyəti dərindən təhlil etmək üçün sadə 
vətəndaşlarla, sakinlərlə daim təmasda olma-
lı, onların problemləri haqqında özlərindən 
məlumat almalı, hər kəsin üzləşdiyi çətinliklərə 
həssaslıqla yanaşmalıdırlar. Prezidentin 
tövsiyəsinə görə, məmurlar gərək məhz bu cür 
real ab-hava ilə nəfəs alsınlar: “Yəni, bütün 
məmurlar qarşısında mənim tərəfimdən qoyulan 
vəzifələr bundan ibarətdir. Çünki hər bir dövlət 
məmuru Prezident başda olmaq şərti ilə xalqın 
xidmətçisidir. Mən bunu dəfələrlə öz çıxışla-
rımda demişəm və icra başçılarını vəzifəyə 
təyin edərkən demişəm. Ancaq əfsuslar olsun 
ki, bəzi hallarda mənim təyin etdiyim vəzifəli 
şəxslər öz vəzifə borclarını yerinə yetirmək 
əvəzinə qanunsuz işlərlə məşğul idi, korrupsiya 
ilə, rüşvətxorluqla məşğul idilər. Kasıb insan-
ların malına göz dikmişdilər, dövlət tərəfindən 
ictimai işlərə cəlb edilən insanların maaşını 
mənimsəmişdilər. Bu vicdansızlıq və əxlaqsızlıq 
nəticəsiz qalmadı. Bildiyiniz kimi, bir çox icra 
başçıları cinayət məsuliyyətinə cəlb olunub, artıq 

bir çoxu məhkum edilib və bəzilərinin cinayət 
işlərinin istintaqı davam edir”. 

Ölkə rəhbərinin hansısa subyektiv   
meyarları – tanışlığa, qohumluq əlaqələrinə 
söykənən yanaşmaları tamamilə yolverilməz 
sayması o anlama gəlir ki, hər bir rəhbər işçi ilk 
növbədə gözütox olmalı, ziyalı adını qorumalı, 
vəzifə məsuliyyətinə, ictimai rəyə hörmətlə ya-
naşmalıdır. Bu isə əxlaqi-mənəvi kriteriyadır.

Dövlət başçısının dediyi kimi, bütün 
sahələrdə birmənalı olaraq vətənpərvər insan-
lar, dövlətə, xalqa bağlı, üstün bilikli, kreativ 
düşüncəli və yüksək erudisiyalı şəxslər irəli 
çəkilməlidirlər ki, etimadı doğrulda bilsinlər. 
Yerlərdə özəl sektor genişləndirilməlidir. Sa-
hibkarlıq fəaliyyətinə konkret əməli dəstək 
olarsa, iş adamları daha da ruhlanar, iqtisadi 
inkişafa böyük töhfələr verərlər və ideyaların 
real müstəviyə transformasiyası sürətlənər. Bu 
mənada potensiallar hərtərəfli şəkildə hərəkətə 
gətirilməli, yaradıcı enerji daha işıqlı sabahlara 
nəql edilməlidir.        

Mühüm olan budur ki, Prezidentin diqqətə 
çatdırdığı fikirlər tək icra hakimiyyəti başçılarına 
deyil, hər bir rəhbər işçiyə aiddir və sosial dav-
ranışda kompas rolunu oynayır. Unutmaq olmaz 
ki, kiməsə yarınmağın, hesabat rəqəmlərini 
şişirdib dövləti aldatmağa cəhd etməyin, talan-
çılığın axırı yoxdur. Qanun qarşısında istisnasız 
olaraq hamı məsuliyyət daşıyır, heç kəs onu 
poza bilməz.   

Prezident İlham Əliyevin yeni təyin edil-
miş icra hakimiyyəti başçılarını videoformatda 
qəbulu zamanı verdiyi tapşırıq və tövsiyələrdən 
birmənalı şəkildə belə bir yekun qənaətə gəlmək 
olar ki, artıq köhnəlmiş fəaliyyət metodları 
qətiyyən işə yaramır, günün başlıca tələbi yalnız 
təkamül yolu ilə irəliləmək, dövlətə və xalqa tam 
təmənnasız xidmət göstərməkdir. 

Ruslan HƏMİDOV,  
riyaziyyat  üzrə fəlsəfə doktoru, dosent

Ölkə idarəetməsində həyata keçirilən ciddi kadr islahatları 
fəaliyyətdə səmərəliliyin artırılması, sosial-iqtisadi inkişafın 
ardıcıl təmin edilməsi məqsədini daşıyır. Prezident İlham 
Əliyev Bakı şəhərinin Nizami, Nərimanov rayonlarına və 
Kürdəmir rayonuna yeni təyin olunan icra hakimiyyəti başçı-
larını videoformatda qəbul edərkən bu barədə ətraflı danışıb. 
Məsul vəzifələrin etibar edildiyi şəxslərin öz işlərini məhz 
cari tələblər səviyyəsində quracaqlarına və əhalinin rəğbətini 
qazanacaqlarına əminliyini bildirib.    

Qahirə Universitetinin doktoru, azərbaycanlı 
tədqiqatçı-alim Seymur Nəsirov tariximiz və klassik 
ədəbi irsimizlə bağlı dəyərli məlumatları üzə 
çıxarmaqdadır. Alimin növbəti uğuru Qahirənin 
qədim əlyazmalarla zəngin kitabxanalarından 
biri olan Dər əl-Kutub əl-Misriyyədə (burada 60 
minə yaxın əlyazma saxlanılır) Xaqani Şirvaninin 
əlyazmalarını tapması olub. Belə ki, S.Nəsirov şairin 
divanının dörd nüsxəsini (üçü tam və dördüncüsü 
natamamdır) və “Töhfətül İraqeyn” əsərinin əlyazma 
nüsxəsini aşkar edib.

Xaqani Şirvaninin Misirdə 
əlyazmaları tapılıb

Tədqiqatçı-alim 
bildirib ki, Xaqani Şirvani 
ərəb mənbələrində iki 
adla təqdim olunur. Bi-
rinci variantda Fəzləddin 
Bədil Əli oğlu əl-Xaqani 
əl-Şirvaninin hicri tarixi 
ilə 595–ci (miladi 1199) 
ildə vəfat etdiyi qeyd 
edilir. İkinci təqdimatda 
isə Əfzələddin Əli oğlu 
İbrahimin həkim Xaqani 
kimi məşhur olduğu, hicri 
tarixi ilə 582–ci (miladi 
1186) ildə vəfat etdiyi yazılıb. 

Birinci nüsxə hicri tarixi ilə 1012–ci (miladi 1603) ildə 
gözəl nəstəliq xətti ilə köçürülüb. Bu əlyazma 369 vərəq və 
17 sətirdən ibarətdir. İkinci nüsxə qızılı çərçivəyə alınaraq, 
gözəl nəstəliq xəttində hicri tarixi ilə 858–ci (miladi 1454) 
ildə köçürülüb və onun birinci səhifəsi yoxdur. Bu əlyazma 
isə 322 vərəq və 21 sətirdən ibarətdir. Üçüncü nüsxə də 
qızılı çərçivəyə alınaraq, gözəl nəstəliq xəttində hicri tarixi 
ilə 1009–cu (miladi 1600) ildə Ümməti Türbəti tərəfindən 
köçürülüb, 335 vərəq və 20 sətirdən ibarətdir. Hicri tarixi ilə 
823–cü (miladi 1420) ilə aid olan dördüncü nüsxə Fürsət 
Ğərib tərəfindən köçürülüb ki, burada Xaqani ilə yanaşı, 
müxtəlif şairlərin əsərləri də mövcuddur. “Töhfətül İraqeyn” 
adlanan son nüsxədəki əsərin Xaqani Şirvani tərəfindən 
hicri tarixi ilə 551-ci (miladi 1156) ildə, ilk Həcc ziyarətində 
yazıldığı qeyd olunur. Bu əlyazma hicri tarixi ilə 1106–cı 
(miladi 1694) ilin səfər ayında Məhəmməd Əli İzzəddin 
Əhməd oğlu əl-Şirazi tərəfindən köçürülüb.

Qeyd edək ki, S.Nəsirov bundan öncə Nizami 
Gəncəvinin “Xəmsə”si və İmadəddin Nəsiminin Azərbaycan 
dilində “Külliyatı”nın əlyazmaları haqqında məlumat 
verib. O, Misirdə ərəb mənbələrinə istinadla 250-dən çox 
azərbaycanlı alim haqqında iki kitabın və çox sayda elmi 
məqalənin müəllifidir. 

Seymur Nəsirov Misir-Azərbaycan Dostluq Cəmiyyəti və 
Misirdə Azərbaycan diasporuna rəhbərlik edir.

Q.PİRİYEV, “Xalq qəzeti”

